
Harmailetatik begira 

Baloia ere, oporretan 

Aitor Manterola 

Etxezain ona 

Gasteizen eguraldi petrala zegoela eta, Alaveseko familia osoa giro epela dagoen leku batera joan zen. Kordobara. Aste Santuko oporrak ez baitira alferrik galtzekoak. Etxea alokairuan hartua zuten, baina hartu ez balute ere, berdin-berdin. Denek nahi zuten eguraldi onaz gozatu. Hemengo hotza ahaztu. Inork ez zuen etxean gelditu nahi. Inguruko hondartza batera joatea erabaki zuten. Futbolean jokatzera. Helduak, gazteak eta haurrak. Baina etxea ezin zuten zaintzarik gabe utzi. Erabakia, betikoa. Txakurra zaintzaile. Beti bezala, San Bernardo handia etxezain. Gainerakoak futbolean gozatzera. Denek egin zuten egin beharrekoa. Futbolariek futbolean jokatu eta irabazi. San Bernardok etxea zaindu. Oporrak amaituta, aurreko irteeretan ez bezala, poz-pozik itzuli ziren etxera Alavesekoak 

Bandoleroen arriskua 

Gasteiztarren kontrako bidea eta aukera egin zuten Tenerifekoek. Beroaz eta eguzkiaz nazkatuta, hotzaz gozatzera etorri ziren Eibarra. Ez zen giro, baina berdin zitzaien. Azken asteetan nahiko bero pilatu zutenez, hotzari aurre egingo zietelakoan zeuden. Egin, egin zioten. Baina ahaztu egin zitzaien Eibarren badela bandolero talde arriskutsua. Kanpotarrei sekulakoak eta bi egiten dizkien taldea. Beldurtu eta lapurtu. Ipurua izeneko gotorleku txikian bizi dira, eta hara gerturatzen den oro dute etsai. Tenerifekoak, konfiantzaz lepo, gehiegi hurbildu ziren, eta konturatzerako, dena ostu zieten bandoleroek. Gozatu egin zuten etxekoek, baina bat nabarmendu zen. Goiria. Bandoleroetan bandoleroena. Hiru kanariarri egin zien lapurreta. Baina ikusitakoa kontatzen dutenen arabera, Juanma izeneko kanariar bati egin zizkion sekulakoak eta bi. Ez omen da gehiago etorriko. 

Sagardo garratza 

Donostiako burges berriak, jauntxoa izaki, nahi zuen lekua aukeratu zuen oporretarako. Dirua ez baita oztopo. Aspaldian zuen Asturiasera joateko apeta, eta nahi duena egiten duenez, Gijonera joan zen. Baina ohi duen moduan, benetako asmoen berri ez zuen kontatu. Ezkutatu egin zuen egia. Hogei bat gizon eraman zituen. Denak trajedun eta gorbatadun. Turismoa egitera zihoazen traza zeukaten, baina asmoa beste bat zen. Gijonekoei erakutsi nahi zien bera dela orain jaun eta jabe. Bera dela aberats berria. Baina asturiarrek badakite zerbait konkista kontuez, eta berehala igarri zioten Donostiako jauntxoari zer asmo zuen. Jauntxoak uste zuen nahi bezala ibiliko zela Gijoneko kaleetan. Bertakoek diosalak ere egingo zizkiotela uste zuen, bere burua menderaezintzat baitauka. Baina kontrakoa gertatu zen. Hogei gizon trajedun eta gorbatadunak zarpai-zarpail eginda ibili ziren paraje haietan, eta jauntxo txikia barregarri. Asmoak gauzatu ez zituela ikusita, haserretu ere egin zen, ume txikiak bezala. Umil-umil itzuli ziren etxera Donostiako burges berria eta haren gizonak. 

Esker txarrekoak 

Nafarroa lurralde erakargarria da turistentzat. Historia, politika eta kultura. Andaluziatik apenas ateratzen den lagun talde bat izan zen asteburuan Iruñean. Itxuraz, umilak eta langileak. Bidaia egiteko urte luzez dirua aurreztu behar izaten duten horietakoak. Beste turista askoren aldean garrantzi gutxikoak. Baina denei harrera bera zor zaienez, Iruñeko gidari taldeak langile onenak jarri zituen andaluziarren zerbitzura. Lana fin eta zintzo egin zuten. Hau erakutsi, hura azaldu, horretaz hitz egin. Historia, politika eta kultura. Gidariek bazekiten arren ez zirela turista garrantzitsuak. Baina dena eman zuten. Komeriak gero etorri ziren. Ordaintzeko garaian, andaluziarrek ospa egin zuten. Alferrik izan ziren hainbeste lan eta izerdi. Lapurreta Nafarroako Erresuman. Injustizia. Baina gidariek ondotxo dakite turista gehiago joango zaizkiela, eta, hartara, lanean jarraitzea erabaki zuten. 

Festa handia 

Ez dira urte asko lehen aldiz elkar ezagutu zutenetik, eta horregatik, akaso, ondo konpontzen dira Bilbokoak eta Getafekoak. Batez ere, bi lagun talde handi. Oporrak baliatuz, bilbotarrek gonbita egin zieten getafearrei hirira etortzeko. San Mames izeneko zelai eder eta dotorean egin zuten hitzordua. Zertarako ere adostu zuten. Gazteak izanik, sekulako festa egitea erabaki zuten. Garagardoa lepo. Apustua ere bazen tartean. Nork iraun gehien lurrera ziplo erori gabe. Demaren berri zabaltzea erabaki zutenez, harmailetan ere jendea pilatu zen. Giro aparta. Hasi ziren pitxerrak bete eta husten. Bete eta hustu. Bete eta hustu. Ordu eta erdiko tartea zeukaten. Hasi orduko, Getafeko batzuk erori ziren. Gero, Bilboko hainbat. Haietako bat, gainera, erabat zorabiatu zen. Diotenez, azkenaldian ez da festa askotan aritu, eta kalte egin zion garagardoak. Azkenean, baina, Bilboko batek iraun zuen zutik. Getafeko guztiak erori ziren. Festa handia izan zena gehiago luzatu zen gero Bilbon. Ospatu beharra zegoen eta. Biba eta biba!!! 

